
    Mening qonsinglim Farida AFRO‘Z sha’niga ta’zim ila


    


    Ishqda aqlu tanu dilu jon bo‘lmas.

    Bahouddin NAQSHBAND


    


    Qora dunyo ichra bir kuygan daraxt —

    Qirq birinchi jonim mening ul.


    Farida AFRO‘Z


    


    


    TAVBA


    


    1. Dodimni eshitgil, qodir Allohim,

    Ishq sensan, oshiq ham sen, men qulingman.

    Loyiqman qahringga, do‘zaxim-bog‘im,

    Omonat devorman, o‘tman, qulingman.


    


    Rub’i maskun ichra sayyod, o‘zim sayd,

    Ortiq madorim yo‘q, voqifsan axir.

    Manglayda yozilgan farmoningni ayt,

    Da’vat qil, gunohkor bandangnp chaqir.


    


    Iymon ber ruhimga, jismimga jon ber,

    Loyimni qorishtir, poklab ber menga.

    Ojiz tomirimga pokiza qon ber,

    Ravshan qil, qoramni oqlab ber menga.



    Oxirat ilmidan qil meni ogoh,

    Murodim sha’mini so‘ndirma, Alloh.


    


    2. Moziyga urilib sinar ovozim,

    Umr o‘tib borar benaf’, benavo —

    Nahotki bu — qo‘lim? Bu — mening sozim?

    Allohdan so‘rayman — Nechun bu jafo?!


    

    Jami judoliklar jonimga yetdi,

    Ol, deyman, Allohim, omonatingni.

    «Tavba» qil, — dedi Ul, bir Kitob tutdi —

    Muroding mustajo, mingil otingni.


    


    Ummonlar yo‘lingda, jangal yo‘lingda,

    Noma’lum har joyda qurilgan doring.


    Olamning kalidi sening qo‘lingda,

    Jafo habibingdir, xiyonat — yoring».


    

    Allohim, lahza — men, sen ersa mangu,

    Taskin berganingmi, shafqatingmi, bu?!


    


    3. Semurg‘ qushim, podsho qushim, xush kelding,

    Yetti gumbaz, yetti vodiy sarvari.

    Vasling ne’matidan bahravar qilding,

    Intizor joningman, yo‘lsiz, sarsari.


    


    Nola aylab Semurg‘ dedi: — Ey, bedor,

    Chorlar seni biru borim. Bor, Ishon!

    Sen fano vodiysi, Haq qoshiga bor,

    Yeru osmon cho‘kmakdadir benishon,


    


    Vahshiy dunyo, qonxo‘r dunyo quturdi,

    Inson faryodiga to‘ldi koinot.

    Nabiylar, dohiylar, shoirlar turdi,

    Chora, chora, deya so‘rdilar najot...


    

    Allohim, bilursan qay sori ketdim,

    Allohim... men o‘ldim... Men Senga yetdim...


    22.XI.1994


    


    


    * * *


    


    Uyg‘onar Turkiston, uyg‘onar dunyo,

    Porloq umidlarga to‘lib Kun botar.

    Baxt singari olis yulduzlar, go‘yo,

    Azal go‘zallikning sha’mini yoqar.


    


    Ko‘nglim osmon yang‘lig‘. Yorishdi osmon,

    Kelur ot o‘ynatib Xaloskor Sarboz.

    Yorqin saharlarda Sen Ruhim, omon

    Yuksak-yuksaklarga qilaber parvoz.


    


    Ey Samo, ey Zamin, ey Inson — Qodir,

    Gullar, chechaklarga to‘lsin oydin yo‘l.

    Nafosatga axir chidamli odam.


    


    Bu kun sen boshqasan, Dunyo boshqadir,

    Sen-da Hur tug‘ilding. Bir so‘zla. Bir o‘l.

    Va bilgil qaylarda sarsondir Alam.


    


    


    * * *


    


    Yomg‘ir emas, marvarid yog‘ar,

    Yomg‘ir — kecha shaklinda bu on.

    Suv singari jildirab oqar,

    Kecha kechar shod va bearmon.


    


    Barglarda raqs etar shabboda.

    O‘ynar sabo shaklinda kecha,

    Tun bulutga ko‘tarib boda

    Afsonalar aytar tonggacha.


    


    Tanizorim igna uchinda

    Ko‘zlarimda porlar qora nur.

    Menga kecha yomg‘ir ichinda

    Mash’um xayol kabi ko‘rinur,

    Ruxsorini yuvgan kechada

    Men bilmagan yalang‘och shuur.


    1963


    


    


    * * *


    


    Men o‘tkinchi, men faqat mehmon,

    Dargohingda, ey turkiy tilim

    Menga bir she’r kerak ey, mezbon,

    Yozilmagan she’r erur dilim.


    


    Aytgil nechun bunchalar qiziq,

    Eski jahon, bu eski jahon.

    Bir she’r kerak non kabi issiq.

    Menga bir she’r kerak, ey mezbon.


    


    Men g‘aribman va sen beomon,

    Sen Quyoshsan, men so‘ngan chiroq.

    Qiynamagil meni, onajon.


    


    Sen - abadiy, men - lahza, biroq

    Itoat et meng‘a shul zamon,

    Yo aylagil telbani tuproq.


    1964


    


    


    * * *


    


    Daryo mavjlariga yozilmish g‘azal,

    Maysalar egilib o‘qiydir kitob.

    Shodlanib xandalar otar bir lahza,

    Bir lahza oh tortib qo‘yadir oftob.


    


    Qamishlar shivirlar daryo tomonda,

    Ko‘kda oq bulutlar kezar bemajol.

    Bir tirik nafosat borliq, jahonda,

    Kimgadir elanar, qilar iltijo.


    


    Bu qadar go‘zallik qaysi ochunda,


    Bu qaysi kitobdir, kimning daftari,


    Kimning olamidir qilich uchinda?


    


    Qaltirab porlaydir bir chiroq g‘arib,

    Bir qushcha sayraydir ruhim ichinda,

    Bir qushcha yig‘laydir meni axtarib.


    1964


    


    


    * * *


    


    Daftardan bir varaq boqadi kulib,

    Bevafo keldingmi yana bu fursat.

    Soat ham urinar qahrga to‘lib,

    Yo‘qsan-ku, ne uchun kelding, ey surat?


    


    Qattiqroq urpnar yanada soat,

    Yanada buruqsab yonmoqda chiroq.

    Tun qushi o‘kirib qilar ibodat,

    Derazam ortidan egilib shu choq.


    


    Qorayib yonarsen zulmat yo‘linda,

    Yuragimda yonib bitgan sevgilim.

    O‘chgan xotiralar o‘ngu so‘limda.


    


    Daftardan rasmingni olganman yulib,

    Suratsiz shu varaq mening qo‘limda,

    Suratsiz varaqda sen borsan, gulim.


    1964


    


    


    * * *


    


    Hayot ummonida bir-birin bilmay,

    Shunday, biz to‘qnashib qoldik daf’atan.

    O‘zing ayt, ne qilay, aytgil, ne qilay,

    Qanday ayrilayin endi men sandan?


    


    Sho‘rpeshona ishqni tolega yo‘yib,

    Jimgina taqdirga berganimda tan.

    Ishonchu armoning ko‘ksimga o‘yib,

    Dovdir hayotimga kirib ketding san.


    


    Sening ko‘zlaringga qildim iltijo,

    Bo‘lmay, deb eng so‘nggi mehrdan yiroq.

    Inongil, bu sevgi emasdi, aslo.


    


    Aldanib o‘rgangan dard edi biroq.

    O‘rtada anglanmas qismat—muallo,

    Yolg‘izlik oshyoni, abadiy firoq.


    1964


    


    


    * * *


    


    Men bilaman, vujuding bo‘zlar,

    Bag‘ring yonar sayoq o‘g‘lingga.

    Seni o‘rtar bir og‘ir so‘zlar,

    Axtarib chiqarsan yo‘limga.


    


    Ko‘chalarga qaraysan har zum,

    Kechalarni oqlaysan, ona.

    Gunohkorman yolg‘iz men o‘zim,

    Yana meni oqlaysan, ona.


    


    Ochiq yotar tokchada kitob,

    Ochits yotar mening daftarim,

    Unda kezar mangu iztirob.


    


    Tubanlikda yosuman jari.

    Sho‘rlik o‘g‘ling bir umr betob

    Singan sozi, singan xanjari.


    1964


    


    


    ONA TILIM


    


    1. Abut-Turk tarixdan balki bir hikmat

    Biroq sen borsan-ku Turon elinda.

    Shoir, So‘z aytmakka sen shoshma faqat,

    Ulug‘ Alisherning qutlug‘ tilinda.


    


    Ul olis quyoshdir kuyinib yonar,

    Olis xotirotlar o‘chmas falakda.

    Haqdan, Hakiqatdan ko‘ring, kim tonar?

    Dunyoviy alamning tiyg‘i yurakda.


    


    Vatan deb atalgan beshik, onajon,

    Men uchun yopilgan eshik, onajon,

    Men sokin sollanib ilg‘ab borarman.


    


    Vatan deb atalgan tobut qo‘ynida,

    Chuvalgan bulutni qordek qorarman,

    Ruhimning panjasi chaqmoq bo‘ynida.


    


    2. Hech zot uza bilmas uzilgan jonni,

    Haqiqatni uza bilmas hech qachon.

    Elim, ona tilim, ruhimning qoni,

    Bir imdod so‘rayman sendan, onajon.


    


    Chayonzor yo‘lidir borar yo‘llarim,

    Tanim yonmaktadir ishqsiz ochunda,

    Ko‘klarga to‘qinar so‘ngak qo‘llarim,

    Oyoqlarim mening tuproq ichinda.


    


    Barchaning boshida birdek beomon,

    Manxus zamonlarning o‘lik shamoli, —

    Buzg‘un yigirmanchi asr a’moli...


    


    Mening ona tilim, munis, mehripbon,

    Sen Turkiy Dunyoning g‘olib xayoli —

    Seni yozajakman, tirilgan jahon.


    


    3. Ulug‘ Turkistonim, oltin dalalar,

    Oftob sochqi sochar bosh uzra balqib,

    U sening tilingda aytar allalar,

    Qonim, ona tilim, oh, ona xalqim.


    


    Navoiy baytiga o‘xshaydi yo‘llar,

    Bu toshlar Hamzaning qotili, hayhot!

    Nahotki umrbod o‘rtasa o‘ylar,

    Umrbod zanjirband etsa xotirot?!


    


    Zanjirbandman, ona tilim Ona So‘zingga,

    Kundayin so‘larman, oydek to‘larman,

    Mil kabi tortarman Senn ko‘zimga.


    


    Men g‘arib bandangman. Bir So‘z tilarman,

    Boshimni qo‘yarman Sening izingga,

    Qudsiya anfosin aytib o‘larman.


    1997 (1965)


    


    


    CHINGIZ AYTMATOV


    


    Uchqur otim og‘ir-og‘ir hansirar,

    Ola ko‘zlariga olam qorong‘u.

    Mendan tilsizgina bir narsa so‘rar,

    Yolborib fikrimga termuladi u.


    


    Ajal, boshimizda kezma sarsari,

    Yo‘limiznp kesma, ey yovuz shamol!

    Uzoq-uzoqlardan kelamiz horib,

    Manzil ham yarqirab ko‘rindi alhol.


    


    U manzil bag‘rida so‘nggi yo‘q sirlar,

    Tashna dunyo yotar hali o‘ksinib,

    O‘qchir otim va tishlari g‘ijirlar,


    


    Ohista tuproqqa bosar ko‘ksini,

    Uning iztirobi meni g‘ijimlar,

    Uning ko‘zlariga ko‘mdim o‘zimni...


    1965


    


    


    YER FARZANDI


    


    Habib Abdulloh xotirasiga


    


    1. Bukun tushlarimga kirgan emishsan,

    Muallaq uzanib turar qo‘llarim.

    Bunchalar yiroqda, bunchalar osmon —

    Uning yo‘llarida qoldi yo‘llarim.


    


    Qalqinib uyg‘otar ona-er meni,

    Yana o‘tlar sochar o‘ylarim biroq,

    Axir bilardi ul tuproq ilmini,

    Axir bilardi ul, so‘qirmi tuproq?


    


    Yonardi kahkashon ichra munavvar,

    Lekin telba xayol bosar shu zahot.

    Uni yer qa’riga qo‘ymasak agar,

    Nahot tepamizda yonmasdi, nahot?


    Nahotki bu tuproq qontalash, ahgar,

    Toshqotgan alamlar, muzlagan faryod.


    


    2. Yodimga keldilar alvido damlar,

    Uning xok poyini qilurman tavof,

    Ko‘chani to‘ldirib borar odamlar,

    Ko‘zlarda savollar, tamom, bejavob.


    


    Oldindan bilgandek so‘rardim bot-bot,

    Ra’no, olib borgil otang qoshiga.

    Ne kulfat inqildi boshlarga, hayhot,

    Ne musibat tushdi Vatan boshiga.


    


    Yuragiga yutib Turkiston yukin,

    Sekin olib o‘tdi. Ko‘ndi taqdirga.

    Mangulik maskanga uzatdik sekin.


    


    So‘ng bora egildik muqaddas yerga,

    Bir dunyo qoldirdi dunyoga lekin.

    Bir dunyo ketardi u bilan birga.


    


    3. Falakda ko‘rindi bir zamon, bir kech.

    Takror ko‘rarmanmi, ayta olmasman.

    U qaytib kelmagay bu dunyoga hech,

    Men uning qoshiga qayta olmasman.


    


    Umr deganlari bu qadar arzon,

    Umr deganlari sharafmi, singlim,

    Shul tuproq ustinda men kezdim sarson,

    Shul tuproq qa’riga tuproqdek singdim.


    


    Hech qachon tark etmas shundayin armon,

    Hayotda ko‘rishmak bo‘lmadi nasib...

    Kutarmidim sendan eng oliy farmon,

    Turko‘g‘li dermiding bag‘ringga bosib.

    Ko‘ksimda og‘riqlar... Ey Buyuk Inson,

    Askar bo‘lar edim senga munosib.


    1997 (1965)


    


    


    HAMLET


    


    So‘ldirma! Dunyoga shafqat il, qizg‘on.


    Shekspir


    


    1. Faqat vijdon bilan o‘rtanar Hamlet,

    Doniyo zindonga qarab turar lol.

    Biz ham shu sahnaga tikilamiz tek,

    Shundayin o‘rtaydi qadimiy savol.


    


    Hamlet sevgisiga sodiq qolardi,

    Sadoqat neligin bilardi, biroq

    U yolg‘iz vafoni yolg‘iz xohlardi,

    Evoh, jafo undan ming karra ko‘proq.


    


    Shoir, yetolmaysan uning dodiga,

    Hamlet yuragida alam va kadar.

    Yetar... Ofeliya, qayt hayotingga.


    


    Inonmoq istardi senga naqadar.

    Inonmoq istardi bashar zotiga,

    Undan ko‘rmasaydi yomonlik agar.


    


    2. Bosh egib tonglardan tonglargacha to

    Vijdon shevasiga tashbeh izlaymiz.

    Odamda vijdon ham bo‘lmasmi, hatto!

    So‘zlaymiz, jigarxun bo‘lib so‘zlaymiz.


    


    Sen, ey sen xilqatning yovuz bandasi,

    Ne balo solgaysan ma’sum boshlarga,

    Bo‘g‘ilib yotgandir vijdoning sasi,

    Boshingni yorsang-chi urib toshlarga...


    


    Zamondoshim mening, jafokash Hamlet,

    O, do‘stim, dunyoda xunxorlarni ko‘r,

    Ojizdir bu qalam, ojiz tasavvur.


    


    Qonlar oqmoqdadir, so‘nmoqdadir nur.

    Turibsan-ku davr bilan betma-bet,

    Nahot iztirobda doim tafakkur?!


    


    3. Buyuk jinoyatchi, buyuk qahramon,

    Buyuk asrimizda ko‘rsang-chi buni...

    Yetim qilmas meni muqaddas imon,

    Sobit orzularim aytur hukmini.


    


    Qara, qaylardadir yer rapgi—shafaq,

    Qarigan qayg‘ular sudranar g‘ijim.

    Hamlet ko‘zlarini yummoqda... faqat

    Seskanib, shaklanib to‘lg‘onadi jim.


    


    Yumilgan ko‘zlarda beshumor ochun,

    Ko‘kargan lablarda aytmagan so‘zi,

    Sen-da ketarsanmi, o, Hamlet nechun?


    


    Kimlarga ishonib ketarsan, do‘stim.

    Nahot yetar senga Yovuzlik kuchi?!

    Yo‘q, seni o‘ldirdi shoirning o‘zi...


    1965


    


    


    * * *


    


    1. Yasatib qo‘yibdir ssnga bir dunyo,

    Orziqib kutadir bukun yuragim.

    Mening yuragimga kelgil, marhabo,

    Mening yuragimga kelgil, malagim.


    


    Oshiqlar baxtini topadir bunda,

    Kelgil, afsonalar aytmoqda bog‘lar.

    Aziz boshing uzra yaltirab kunda,

    Oltinga aylanar kuychi yaproqlar.


    


    Mehribon yellarning qanotlarida,

    Qani yur, boraylik lola tergali,

    G‘aroyib gullarim bordir narida.


    


    Gulim, ko‘rmagansan umringda hali,

    Inon, ot o‘ynatib bir tong mahali,

    Sarbozlarim kelar G‘irotlarida.


    


    2. Zangor to‘lqinlarda otarmiz quloch,

    Yana-da ketarmiz yiroq-yiroqqa.

    U yerda tun yo‘qdir, abadiy Quyosh,

    Nurlarin sochadir ona tuproqqa.


    


    Qaragil, naqadar tiniqdir osmon,

    Undan-da, go‘zaldir, undan g‘aroyib.

    U yerga qora kuch yo‘lamas aslo,

    Bulutlar qayg‘udan ketmas qorayib.


    


    Balki shoirdirman, bir oshiq kuychi

    Seni sevmak uchun tushganman yerga.

    Qani, qo‘llaringni qo‘limga qo‘y-chi.


    


    Mening yuragimga ketaylik birga,

    Sira ham u yerdan kelmaylik ko‘chib,

    Achchiq tajribalar ortib taqdirga.


    1966


    


    


    ONA TURKISTON


    


    Abdulla Qodiriy xotirasiga


    


    1. Xotiramning qa’r-qa’rida tarix,

    Doim so‘zlab turar ezgin hikoya.

    Tutqun qush singari qolurman g‘arib,

    Ruhimga bulutlar tashlaydir soya.


    


    Bot-bot xayolimdan chekindi mubham,

    Fikrimdan yulqindi Vatan qorasi.

    Olisda miltirab so‘nayotgan sham’,

    Ko‘hna hasratimning mash’um yarasi.


    


    Kishanband qilinar qo‘llarim go‘yo,

    Tuproqqa qorisha boshlaydir tanim.

    Shu qadar yuragi tormidir—dunyo.


    


    Nahot farzandiga—o‘ziga g‘anim.

    O‘zi yuragimga jo bo‘ldi, ammo

    Nechun sig‘dirmadi, nechun Vatanim?!


    


    2. Ko‘ringiz tarixni, ey turkiy xalqim,

    Ko‘zimda ertaning sevinchi xolos.


    Ul Turondir, Turkistondir? U balkim,

    Ichimni kemirgai qadimiy qasos.


    


    Ko‘ringiz tarixni. Ko‘z oldim parda.

    Qo‘limdan uchmoqda bu yer, bu Vatan...

    Oshno tutinardim po‘lat xanjarga...

    Jang maydoni sari otilardim man...


    


    Vatan, aylanarman bir keskir toshga,

    Qoshingga o‘q kabi uchib borarman...

    Nahot til boshqadir, nahot dil boshqa?!


    


    Yo‘q! farmon kutarman, eng so‘nggi farmon,

    Shaklanib qararman qalqqan quyoshga.

    Baribir, qasos deb yonarman hamon.


    


    3. Umr deganlari o‘tmakda shoshqin,

    Tilla barglarini elab yo‘limga.

    Sening manguliging beradi taskin,

    Erta uzilguvchi mening umrimga.


    


    O‘, ona Turkiston, kuylayman yonib,

    Dunyo jur’atini berding qo‘limga.

    Men endi angladim Turkiy Dunyoni,

    Mana, men tayyorman endi o‘limga.


    


    Ey mening zahmatkash, ey qutlug‘ xalqim,

    Bergil, faqat kuyib kuylamak haqqin.

    Ortiq mas’ul etar topilgan bu Baxt.


    


    «Ishq so‘zidan kuydi bulbul maskani»,

    Til bilan kuylanmas ona Vatanim,

    Men seni kuylamak istayman faqat.


    1967


    


    


    BITIKTOSH


    


    Azizxon Qayumga


    


    Firdavsiy bir zamon aytgani kabi,

    Har ne o‘tkinchidir, fanoning o‘zi,

    Faqat ikki narsa qolur abadiy —

    Botirning shavkati, dononing so‘zi.


    


    Ajdodlar Vatan deb jon fido qilgan,

    Behuda gap sotib yurmagan ular.

    Mana ming yillarni opichlab kelgan,

    Bitiktosh ona—Yer haqida kuylar.


    


    Vaqt quyunida ne davru davron,


    Bu—toshga aylangan erkdir, bardoshdir.


    Bu—Turkyurt atalgan muqaddas armon.


    


    Unga qaraymanu bir his tuyaman,

    Bu yurtim timsoli mangulik toshdir,

    Yuragim toshiga she’rim o‘yaman.


    1972


    


    


    TAGOR VA SRABON YOMG‘IRLARI


    


    Srabonning ko‘lkasi firoq, sovuq.


    Tagor


    


    Shoir, chataka qush uyg‘otdi seni,


    Parishon yomg‘irlar ichra parishon.

    Omonlik izlaydir srabon seli,


    Bir Vatan so‘raydir g‘arib srabon.


    


    Shoir yuragini ochdi va yomg‘ir

    So‘zlarga aylandi, har nedan judo.

    Uxlab yotganlarni uyg‘ot, ey shoir,

    Yo‘qsa ummonlarni to‘nkarar xudo.


    


    Axir haqiqatga erk ham kerak-ku...

    Mandarda tangrilar yovuzdir axir,

    Bo‘ron ko‘zlariga kelmaydir uyqu.


    


    Vaytaran to‘g‘oni doimo hozir...

    Yomg‘irlarga cho‘kib yashadi shoir.

    Uryon yurak bilan mangu qoldi u.


    1973


    


    


    BETXOVEN


    


    Hozir so‘ng zarb ila uzilajak tor,

    O‘zing qo‘lla meni, ey, buyuk Daho.

    Nahot, har ne abas, hammasi bitar,

    Qanday saodatdir bu so‘nggi sado?


    


    Shivirlar, hayqirar bepoyon dengiz,

    Men uni sipqarmak istayman tanho.

    Faqat sen, ko‘zingni bag‘ishla, Ziyo,

    Faqat sen, Jasorat, qo‘lingni ber tez.


    


    Balki bu Osmon—Orzu sadosi,

    Dengiz—xayollarin sadosidir bu,

    Haqiqat qoshida qasamdir ezgu.


    


    Suyukli insonga balki vidosi,

    Hozir so‘ng zarb ila uzilajak tor —

    So‘nggi zarb hayotin yashamak darkor.


    1973


    


    


    OMON AZIZ. «KANDAKORLAR»


    


    O‘ltirishar ikki jununvash,

    Ikki jahon bilmagan jahon.

    Ikki shoir ma’yus, xayolkash,

    O‘rtaliqda olov — Turkiston.


    


    Mangu yonar lahzalik otash,

    Qotib qolgan xayol bepoyon.

    Asriy hasrat, yurakdagi tosh,

    Bir lahzalik shodlik namoyon.


    


    Titrar olam bir parishonhol,

    To‘rt tarafda zulmatdir g‘arib.

    To‘rt tarafni go‘yo bosmish yov.


    


    Kelajakka yog‘dirar savol,

    Go‘yo tunda imkon axtarib,

    Chorlar misda muzlagan olov.


    1974


    


    


    ABDULHAMID SULAYMON CHO‘LPON


    


    Shu ojiz holimda shoirmanmi men?


    Cho‘lpon


    


    1. Ona tilim, sen ruhimning qanotn,

    Abut-turk nafasi, Oltoy chechagi.

    Xun davridan omon keldi G‘iroting,

    Qutlug‘ Eyasoyning ezgu ertagi.


    


    O‘rxun bo‘ylarida toshga aylanding,

    Ko‘klarga sanchilding, Turon bo‘lding sen.

    Mangulik safarga qachon shaylanding,

    Qachon bu alamga—kuchga to‘lding Sen.


    


    Porloq osmoningda quzg‘unlar uchdi,

    Evoh, yog‘iylaring soldi yag‘moni.

    Yog‘iylaring jigar—qoningnn ichdi.


    


    Jigar—qon jaranggi tutdi jahonni,

    Onasen. Kechirding. Qonidan kechding,

    Biroq kechirmading aslo yolg‘onni.


    


    2. Dunyo oq emasdir, yo‘q, qora bardosh,

    Kuyib yodimizdan kechganlar aytsin.

    So‘zlarida zahar, ko‘zlarida tosh,

    Elidan, tilndan kechganlar aytsin.


    


    Tunlar bosib kelar dunyo hasrati,

    Kunlar gizli tug‘yon, bosib kelar she’r.

    Nechuk qpsmat erur shoir qismati,

    Tushlarimii buzar hazrat Alisher.


    


    Yillar bahorimnn uchirdi chalqib,

    Muzlarga ko‘chirdi o‘tluq yozimni.

    Axtardim muhitda xas kabi qalqib —


    


    Men o‘z Yulduzimni, o‘z Quyoshimni.

    Yulduz sen. Quyosh sen. Sen ona xalqim,

    Sen uchun sindirdim sinmas sozimni.


    


    3. Oh, shoir qismati yarqiroq, gulgun,

    Zavqlarga to‘lar u, Bir So‘zni izlar,

    Dunyoda hech bir zot bilmas, ne uchun,

    Ayricha kular u, ayricha bo‘zlar.


    


    Yo‘lsizlik yo‘ldoshi, tolei nigun,


    Hech qachon to‘yarmi axir yovuzlar.


    Bu—xalq dushmani, deb tutsalar bir kun,


    Baribir, u xalqning nomidan so‘zlar.


    


    Boshida qora qish, oppoq bahorlar,

    Yuragi yarimu butun iymoni,

    Talotum olamni shivirlab chorlar.


    


    Tani omonatdir, naqd erur joni,

    Ko‘krak qafasida lovullab porlar

    Buyuk muhabbatning qonli nishoni.


    1974


    


    


    BAYRONNING SO‘NGGI SAFARI


    


    Cho‘kib bormoqdasan ko‘zim o‘ngida

    Alvido, alvido, ey ona diyor.


    Bayron


    


    1. Dengiz teranligi—sening suvrating.

    Ko‘rinur timsoling, znmiston qaynar.

    Oshib bormoqdadir mavjlar sur’ati,

    Sen kabi hislarim qaynovin chaynar.

    Qayda jasoratim, qayda jur’atim,

    Qayda u cheksizlik, samoviy kuylar?!

    Ko‘hna qasr ichra yashar guljamol,

    Tubanda hayqirar dolg‘a—g‘alayon.

    Dengiz sohilida turib ehtimol, .


    U sening umringga keltirgan iymon.

    G‘amgin ko‘zlarida aks etgay magar,

    Achchiq muhabbatiig, olis xotirot.

    Qani, ey dolg‘alar, qani to‘fonlar,

    U kabi g‘azabga to‘lingiz, hayhot!


    


    2. Qontalash ufqda intiqom porlar,

    Shoir—erk o‘g‘loni, nomus sarvari.

    Go‘yoki xo‘rlangan hamshirang chorlar,

    Yuzlanding qasos deb sen Yunon sari.

    Sevgan Vataningda barchasi qolar,

    Aldangan umidu g‘iybatlar bari...

    Dengiz hayqiradi, g‘irdob bekaram,

    Shoir, ko‘zlaringga dengizlar to‘lar:

    «...Tojdor mahluqlarga yemning o‘zi kam,

    Tishlamoq va qopmoq istaydi ular...»

    Jang maydoni kerak jangchiga axir,

    Qutlug‘ erkinlikning jasur farzandi,

    So‘ngsiz alam bilan telbarib yonding,

    Ona—Vataningni tark etding, shoir.


    


    3. To‘lqnn goh tosh qotar, sanchigay goho,

    Sen esa sohildan termulasan jim.

    So‘ng tinar qahrli bu shovqin, ammo,

    Shunday aniq tinar mening-da sasim.

    Bir dam hasratlardan bo‘lurman ma’lul,

    So‘ng yana chorlagay bu shiddat, tug‘yon.

    Seni yetaklagay dengiz sari ul,


    Va meni begona sanamlar tomon,

    Yo‘q, bizni ajratmas cheki yo‘q dengiz,

    Ajratmas zaminning vodiy, tog‘lari.

    Biroq shoirliging—qismating tengsiz.

    Meni erkalatar yurtim bog‘lari...

    Biroq mumkin emas kurashmak sensiz,

    Ba’zan ko‘ksim uzra dayr tirnoqlari.


    


    4. Nahot, yovuz bo‘ron xasdek uchirgay?

    Qaynar tomirimda otashin qonlar.

    Qahrim quyunlarning izin o‘chirgay,

    Poyimda yoturlar qora bo‘ronlar.

    Ufqda o‘t yonar, dengiz ham notinch.

    «Yo‘q esa ko‘klarga sochib hasratim,

    Bosh olib ketmasdim Vatanimdan hech,

    Senga qul bo‘lardim, ey muhabbatim...»

    O‘jar xayollarga bir dam to‘larman,

    Bir dam so‘zlaringni tinglarman sokin:

    «...Kurash nechun axir?.. Men yosh o‘larman,

    Necha imkon bordir sevdim-ku, tokim,

    Tuproqdan edim men, tuproq bo‘larman,

    Dunyoni tutajak mening-da xokim...»


    1976


    


    


    * * *


    


    Ko‘zimga to‘qinar malolat, tuman,

    Cheksizlik qo‘ynida yalang‘och sukut.

    Ruhimda muallaq jimlik bezabon —

    Neki o‘tgan bo‘lsa, barchasin unut.


    


    Zarba gali senda, mayli ko‘ray men,

    Ovoz ber, qaydasan, o‘lmas toqatim,

    Yo sukunat kafaniga o‘ray men...

    O, saodat, yo‘q mening saodatim.


    


    Faqat bordir bunda soqov sukunat,

    Saodatin izlab chiqqan bir shoir —

    Men qachon bag‘ringga yetgayman, faqat


    


    Yoril tosh, ey yoril tosh, yoril axir,

    O‘limning qoshida yoril, ayt, baqir,

    Chaqmoqlarga aylan endi, sukunat.


    1976


    


    


    * * *


    


    Shamol, sochlarimni tarama,

    Oqarsa oqarsin azobdan.

    Qismat, hayron bo‘lib qarama,

    Axir ayirmading qahru g‘azabdan.


    


    Ketmakdaman endi. Tongotar.

    Alvido, ey Turon diyori,

    Ketmakdaman axir birodar,

    Dunyo qolar, dunyo g‘ubori.


    


    Oldinda ko‘rinar bahorlar,

    Bu—Turkiy Dunyoning bahori,

    Pichoqlar bo‘g‘zimga yetganda,


    


    Qaltirab to‘kmasman yoshimni,

    Hech narsa yo‘q mening yelkamda,

    Men senga baxsh etdim boshimni.


    1976


    


    


    MUHABBAT


    


    1. Shunday iztirobda sevgan yuragim,

    Muhabbat dastidan yo‘q menda imkon...

    Dorg‘in-horg‘in ko‘zlarimga qaragin

    Bilurman shunchaki o‘rtanmas vijdon.


    


    Og‘ir sevganimdan rashkim ham og‘ir,

    Ul g‘oyib ilmdan olgayman saboq.

    Axir nohaq edi Otello, axir,

    Sevgilim, shafqatsiz muhabbatga boq!


    


    Sodiq Dezdemona, ey jigarpora,

    Nechun bo‘g‘izlandi muqaddas tuyg‘u,

    Nechun qatl etildi sevgi bechora?!


    


    Qasding bormi menda, ey so‘ngsiz qayg‘u,

    Dunyo—dunyo emas, dunyo bu—yara.

    Nahot bu jarohat yorilmas mangu?!


    


    2. Sevgilim, sevgilim, javob ber axir,

    Sovuq jismim ichra alahsirar jon,

    Uynab qilich solar boshimga taqdir,

    Domiga tortmoqda so‘qir lomakon.


    


    Holbuki, aylanar olam aqlimda

    Uning ranglariga bo‘yalmish jigar.

    Besh qo‘lim singari tanish iqlimda

    Ishonchsiz yashamak og‘ir naqadar.


    


    Ne xayol tashlanur o‘ksik yodimga,

    Yodimning ko‘zini kesib kirar tun.

    O, kim ham yetardi mening dodimga!



    Na yer sarvarlari, na sarvat, na din,

    Inonmog‘im uchun odam zotiga

    Men senga inonmoq istayman oldin.


    


    3. Yo‘q, yo‘q, kerak emas ilohiy husn,

    Mayli peshonangda yonmasin daho.

    Faqat inson bo‘lgin sadoqatda sen.

    Mening vafodorim bo‘lolgin tanho.


    


    Gohida o‘shandoq tentak xayollar

    Sendan voz kechmakka qistaydi hargiz.

    Qaylardan kelarlar mash’um savollar,

    Qandayin yasharman, sevgilim, sensiz.


    


    Sensiz dunyo menga nimadir, gulim,

    Har ne unut bo‘lur har neki ezgu.

    Qonimni muzlatar tirilgan o‘lim.


    


    Na sevinch, na ko‘z yosh, na ushbu sezgi,

    Bu cheksiz olamda yagona yo‘lim —

    Yolg‘iz ishonganim sensan-ku, sevgim...


    


    4. Sevgilim, men senga inondim, nechun,

    Ssni o‘zgalardan o‘zga deb bildim.

    Qora girdob qa’riga men yiqildim,

    Oqar daryo bo‘lib ypg‘layman bu kun.


    


    Falakiiig charog‘i yondi-da so‘ndi,

    Ko‘zimning nmoni—daryolar kechar.

    Qotdi aqlim, qattol qismat qon ichar,

    O‘lgan muhabbatga mozor yo‘q endi...


    


    Xayr, xayr endi. Bo‘g‘ilar nafas,

    Tabiat, madad ber, yetmas o‘z kuchim.

    Nechun aldading sen, tushunib bo‘lmas?


    


    Sevgilim, hech kimni sevmasman, nechun,

    Osmon yiroq, yulduzi yo‘q, oy kulmas.

    Hamma narsa kulgulidir men uchun.


    


    5. Men kimni suyubman... Yolvorib toldim

    O‘zgarar tabiat, dunyo o‘zgarar.


    Balki men o‘zga baxt yo‘lida qoldim,

    Lekin olib ketdi seni o‘zgalar.


    


    Axir o‘zga edi sening ahding, ey,

    «Axir o‘tkinchidir, hattoki, abad».

    Nechun o‘zga edi sening baxting, ey?

    «Lekin o‘zga erur buyuk muhabbat!»


    


    Yashin urib ketgan daraxtdek to‘nib

    Poyonsiz bo‘shliqqa qarayman dilso‘z.

    Sarson axtaraman yuragim to‘lib —


    


    Qayda u sadoqat, poklik degan so‘z!?

    Hayhot! Xiyonatning yetimi bo‘lib,

    Faqat yig‘lab qoldi ikki qora ko‘z...


    


    6. Afsus-nadomatning bordir-ku cheki...

    Sening gunohingni yuvsin ko‘z yoshim...

    Ayni jasoratdir har qanday sevgi,

    Ssnga oq yo‘l tilar mening bardoshim.


    


    Bu shunday hayotdir, bu shunday dunyo,

    Ega chiqavermas har kim ahdiga.

    Onasan, omon bo‘l, sog‘ bo‘l doimo,

    Ma’sum bolalarning ma’yus baxtiga...


    


    Lov-lov yonayotir quyosh-ul nashot,

    Osmon chorlayotir, chorlar yuksak tog‘.

    Shunday yuragimda tovushsiz faryod.


    


    Men senga nnonmoq istayman, evoh,

    Barcha ko‘rgulikka ko‘nikkan hayot.

    Buyuk Muhabbat deb atalgan alloh.


    1977


    


    


    DILOROMNING KO‘ZLARI


    


    1. Ma’yus edi sening ko‘zlaring g‘oyat,

    Go‘yo yo‘lsiz o‘rmon barglarpn to‘kib,

    Qora yolqinlikda shivirlar oyat,

    Ko‘zlaringni tinglayapman entikib.


    


    Ayricha ko‘ringay har kasga dunyo,

    Borliqning savdoli ishlarin o‘ylar.

    Parpirab yonardi yulduzlar, go‘yo,

    Ruhning manguligpn yondirar ular.


    


    Zanjirmi Sharq qizining qo‘llarinda,

    Bir kuch topilmasmi, knshan sinmasmi,

    Turkiston, Turkiston endi kulmasmi?


    


    Malomat tutqunlik mangu o‘lmasmn,

    Bir sovuq mozorlarmi yo‘llarinda,

    Erkinlikning porloq nuri inmasmi?!


    


    2. Yo‘lsiz o‘rmon og‘ochlari shovullar,

    Ko‘hna jarohatga tuz separ o‘rmon.

    Tepamda yurgun oy-g‘ariba uvlar,

    Gizli xayol ingrar xolos bearmon.


    


    Ko‘zlaring qa’rida siniq bir nola,

    Balkim qafas ichra uyg‘ongan navo,

    Balkim toshliqlarda qon yutgan lola,

    Yo‘q, havosi so‘rib olingan havo.


    


    Yo‘q, sen ey, adashgan kemani chorla,


    Oyning oq sochlarin sevib taragil,


    Koshki suvga cho‘ksam. Cho‘kmasman. Sen bor.


    


    Koshki o‘tda kuysam, Kuymasman. Sen bor.

    Sen borsan. Sen borsan. Oftobim, porla,

    Ko‘zlarpngda yonib bitay, sevgilim.


    


    3 Nechun yana ko‘zim, kulmaysan nechun,

    Nechun, sen yozmaysan inja qanoting.

    Yana tortmakdami o‘shal mudhish tun,

    Ufqda o‘chdimi, ey Quyosh, oting.


    


    Ochgil ko‘zlaringni. Nash’a soch. Borliq

    Oq erklik ichradir. Har narsa oq. Oq.

    Sevgilim, bu sening ko‘zingga bog‘liq —

    Shodlik. Nur toshqini. Bir chaman. Bir bog‘.


    


    Bular bari so‘zlar-ku, axir, so‘zlar,

    Qaylarga yiqilar, bir kun beomon,

    Ko‘zing osmonidan uchgan yulduzlar?


    


    Ko‘zingning qa’rida yukinar, izlar

    Yorug‘ sohillarni asrdiyda jon.

    Mangulik osmoni — bu teran ko‘zlar.


    1977


    


    


    VAN GOG


    


    Buyuk sevgi rangin izlab yurardi...

    Yozar moviylikka rangin qasida.

    Biroq hayrat ichra qalqar yuragi

    Ezgulik, yovuzlik chegarasida.


    


    Hech narsasiz, lekin mehri ziyoda,

    Izlar tiriklikning sirli bo‘yog‘in.

    Buncha g‘arib... razillar ko‘p dunyoda?!

    Kesib bersamikin qrlgan qulog‘in...


    


    Qarindosh-urug‘u do‘stu yor, xotin,

    Uni anglamadp kibor olomon,

    Yuragi bilgisiz zardobga to‘ldi.


    


    Sha’niga xiyonat qilishdan oldin,

    Bilmoqchi bo‘ldi u, bu qanday zamon?

    Yuragin rangini ko‘rmoqchi bo‘ldi...


    1977


    


    


    SHE’RIYAT


    


    Dilu jon o‘rtanar, dil orom izlar,

    Ilhomning pichog‘i sanchilar butkul.

    Lovullab yonmoqda oylar, yulduzlar,

    Orzumning quyoshi bo‘lmakdadir kul.


    


    Rom etmas hech narsa. Sahrodir ko‘ngil.

    Osmonlarga faqat afsona so‘zlar.

    Malomat toshida ochilgan bir gul,

    Dam o‘tmay kular ul, dam o‘tmay bo‘zlar.


    


    Injigan sevgiga yo‘qdir tasallo,

    Lol boqdim quyoshning so‘niq ko‘ziga,

    Olisda yalt etgan oy yo‘q, yulduz yo‘q.


    


    Ruhimda eng so‘nggi ilinj bor, ammo

    Oh, qanday qarayman uning yuziga,

    Menda majol yo‘qdir, menda bir so‘z yo‘q.


    1978


    


    


    MIKELANJELO SEVGISI


    


    Sevgim, men naqadar sevaman seni.
Mikelanjelo


    


    1. Muqaddas tosh, mening sevgim, anduhim,

    Raddi balo bo‘lur bu ishq xanjari.

    Dunyoni to‘ldirib uchadir ruhim,

    Sen qaysi makonda? Manzildan nari.


    


    Ufqqa bosh urar dengiz devori,

    Yurakda isyonning issiq xunlari.

    Jimirlar shafqati yolg‘on g‘amxorim,

    Kelur oqchorloqning achchiq unlari.


    


    Dengiz, oqchorloqqa tilayman bardosh,

    Unga lochin shiddatini ber, qani,

    Bag‘ringga olmay tur, qanoti singan...


    


    Saodat bag‘ishla, ey muqaddas tosh,

    Bu cheksiz og‘riqdan xalos et meni.

    Menga ilhom kerak, mangulik senga.


    


    2. Ichimdagi yovga qarab turaman,

    Yillar o‘tgan sayin u ham beqayg‘u...

    Mangulikning hassasiga uraman,

    Taqdirning yolg‘onchi shevasidir bu!


    


    Qish quyoshi kezar xayolga cho‘mib,

    Yolg‘izlik yo‘lida yolg‘izdir o‘zi.

    O‘zi yaratgandir, ketmas ko‘z yumib,

    Har narsani ko‘rar osmonning ko‘zi.


    


    Tul qolgan kimsadek osmon azaliy,


    Mozor—dunyo uzra qilar ibodat.


    Men ham uning kabi ko‘p bor tutildim.


    


    Yo yiqilmas, yoki kulmas tuzalib,

    Yer—yo hayot, yo mamotdan iborat...

    Insonni sevdim men. Insonni bildim.


    


    3. Bilingiz, qurolim sevgimdir faqat,

    Uning o‘qlaridan bo‘ldim baxtiyor.

    Neki qahru g‘azab, makru qabohat,

    Sevgimning poyida mag‘lub, tor-mor.


    


    Borliq yonsa, quyosh aylansa kulga,

    Yulduzlarni tug‘ma kabi yulsalar,

    Mening buyuk sevgim, bir bora kulgin,

    Qahqahang yo‘qlikni dahshatga solar.


    


    Allohning ishiga hayron qolaman,

    Qonli tovushlarning ranggi: o‘ldir, os...

    O‘tlarning ichinda kuyib tolaman.


    


    Ichim yonar, har nafasim-ehtiros.

    Fir’avnga sig‘inmayman, olomon,

    Sevgimga sig‘inaman, sevgimga xolos.


    1979


    


    


    OG‘RIQ


    


    Sen qanot bag‘ishda menga, ey og‘riq.


    A. B.


    


    1. O, ilhom, axtardim seni dunyoda,

    Qismat yelkasida yugurdim, yeldim,

    Goh shavq qanotida, goho piyoda

    Yukinib men senga sig‘inib keldim.


    


    Men seni sog‘indim haddan ziyoda,

    G‘amli xotirangga bistarim to‘ldi.

    Bu uzgin ummonda bu ahgar bog‘da,

    Sirpandim. Men qattiq chirpandim. So‘ldim.


    


    O‘tkinchi g‘amlardan tanamda titroq,

    Rostmi shu, she’r tugar emish alamlar?

    Gohi xo‘rlab, tishlab o‘tdilar biroq.


    


    Sen bilan kechgan ey, ilohiy damlar,

    Balkim ilhomingni sudradi ko‘proq

    Shon-shuhrat burjida yongan sanamlar.


    


    2. Sohir yuragingni chaqmoq urdi-ku,

    Ortiq kulfatlarga doimo shaysan,

    Ko‘zingda qotgan nur porlab turdi-ku,

    Sen axir tiriksan, yonib yashaysan.


    


    Tugatib bo‘lmas hech bu dardni ichib,

    Yorilgan yaradan chechaklar o‘sdi.

    Yuragingning yirtiq ko‘ylagin yechib

    Bag‘ringga bosarsan—bormisan do‘stim.


    


    Dunyoni shopirar yolg‘onga, chinga,

    Birov rohat qilar ezgib, kuldirib,

    Iztirob urug‘in separ ichinga.


    


    Hay deysan, ne topar meni o‘ldirib,

    Qaraysan ko‘zingga nurni to‘ldirib,

    Balli qobog‘nngning ulug‘ kuchiga,


    


    3. Hech narsa yupatmas shoir, hech narsa,

    G‘arib baxtiyorlik endi yupatar.

    Yulib vujudimni titib axtarsam

    Dunyoviy alamning toshlari yotar.


    


    Har kim o‘z qalbiga o‘zidir hoqon,

    Baribir, men seni sevib sizlarman.

    Ehtimol nohaqman, ehtimol haqman —

    Muqaddas Turkiston so‘zin izlarman.


    


    So‘z mening ko‘ksimga sanchilar hayhot,

    Shovulla, gurkira hayot nafasi,

    Ruhga iymon bergil ey qodir hayot.


    


    Qizg‘onma samoviy sehrning sasin.

    Yurak deb atalgan og‘riq bu—najot,

    Ko‘krak qafasimiz—najot qal’asi.


    1980


    


    


    SUNBULA


    


    1. To‘kilish oldida gulim. Ehtimol

    Senga boqib ko‘nglim uyi buzildi.

    Xomush tortib, junjikpb qo‘ydi shamol,

    Bir uzim uzumning yuzlari so‘ldi.


    


    Sovuq osmon yuzida izg‘ir ko‘zim,

    Xotiramning tasbehlari tizildi.

    Qayg‘udaman, qonga qorishgan so‘zim,

    Tasbehimning chayir ipi uzildi.


    


    Qandaydir bu nido, hazin va karaxt?!

    Nechun ketmas qora qarg‘alar nari?

    Qarang, ingillagan itlarga qarang.


    


    Sirli entikadi yalang‘och daraxt,

    Bari unutilish istandi, bari...

    Sunbulaning simlari keskir, tarang.


    


    2. Qo‘y, bo‘ldi. Gapirma. Kechirma meni,

    Ko‘zingdagi toshni g‘ichirlatma, bas.

    Quyilmoqda kunduzning achchiq tuni,

    Ichib tashlamasam men uni bo‘lmas.


    


    To‘xta. Bas qil. Gapirma. Bo‘ldi.

    O‘zim gunohkorman. Mendan—bu ko‘rlik

    Zangor yaproqlarning bag‘rida sho‘rlik

    Kecha shovullagan shamollar o‘ldi.


    


    Bir so‘z topolmasman senga, sevgilim,

    So‘zlar, so‘zlar qolur bo‘g‘zimda qotib.

    Bilmasman, naqadar sevaman seni.


    


    Bu payt falaklarga sovrilar kulim,

    Yerga to‘kilaman seni yo‘qotib,

    Shivirlab shamollar marsiyasini.


    


    3. To‘lg‘ongan sochlaring qora ilondir,

    Vujudimga tashlar anglanmas qo‘rquv,

    Ochilgan bag‘rimning dardi nolondir—

    Sening ko‘zlaringdek teran, qorong‘u.


    


    Ilon sochlaringni shamol o‘ynaydir,

    Uzilgan barg kabi qaltiraydir jon.

    Ezilgan yurakni ezib to‘ymaydir,

    Gulim, ko‘zlaringga berkingan jahon.


    


    G‘imirlar kechaning qop-qora tani,

    Sochlaring iloni tanimni yoqar.

    Bag‘rimni ezishga yana shaylanib,


    


    Daryo bo‘lib sening ko‘zlaring boqar...

    Uzayib, jimirlab, suvga aylanib

    Daryoga lim to‘lib jasadim oqar.


    1980


    


    


    LUTFIXONIM. «UYG‘ON, BOLAM!»


    (1943)


    


    Yolg‘iz sen uxlaysan, yolg‘izim, bolam,

    Maysalar shivirlar hayqiradi tog‘.

    Shovullar daryolar, dalalar uyg‘oq,

    Qaeamga botirar tubi yo‘q olam.


    


    Umidning ko‘zi ko‘r, achchiqdir firoq,

    Axir men alamman — chinqirar alam.

    Bu g‘olib turkuda bo‘lmish edi jam,

    Ona yurtim, elim, toptalgan tuproq.


    


    Uyg‘on, uyg‘on, bolam, uyg‘ongil ey dil,

    Uyg‘ondan iborat uyg‘otlik dunyo.

    Inon, seni o‘ylab ketmakdaman, bil.


    


    Sengadir, jon bolam, mushkilot, g‘avg‘o,

    Uyg‘on, uyg‘on, deya ingraydi navo —

    Senga bu Vatandir, senga turkiy til.


    1981


    


    


    ALEKSANDR BLOK


    


    Bilurman, xun haqi, halokat haqi,

    Baribir, men seni qutlayman, hayot.


    A. Blok


    


    1. Qora bulutlarin o‘ynar osmon.

    Olis yulduzlarning sirli shu’lasi.

    Tumanli sohilda undar begumon


    Bu so‘lg‘in sha’mlarning ignalik sasi.


    


    Tashnalik sasidir, bu — tush, bu — olam,

    Kimdir tishlab olgan olovni unda.

    O, Rus, sen—yorim, sen—sevgim, sen—Onam,

    Qanday olib chiqay men seni tundan?


    


    Sira quvib bo‘lmas bu qonli tushni,

    Kuydirguvchi yulduz sapchir daf’atan.

    Hech sinmas ruh ichra osmonning husni.


    


    Tomoqqa tiqilgan ko‘z yoshim — Vatan.

    O‘t ichinda termakdaman tovushni.

    Kuyib bo‘lgan narsa kuymas qaytadan.


    


    2. Mador yo‘q, qanot yo‘q. Tamom. Charchadim.

    Cho‘qir jigarimni bu o‘truk, yolg‘on.


    Bu ta’na qadimiy, bu so‘zlar qadim,

    Bu sovuq sayyoddir ko‘hna palahmon.


    


    Yolg‘iz menmi axir?! Dard bor, hamdard yo‘q.

    Bu yolg‘on dunyoda men yolg‘iz emas.

    Naqadar tiniqdir, zangoridir ko‘k,

    Naqadar shirindir, uzundir nafas.


    


    Rusiya! Iiglama, ko‘zyoshingni sot,

    So‘yilgan oy kezar—u mening xunim.

    Sen bilursan xolos. Boshqa hech bir zot.


    


    Jismim sovub borar so‘nmoqda unim.

    Girdob qo‘ynida men, qo‘lingni uzat...

    Xayr! Bu kun mening oxirgi kunim.


    


    3. Qayda, qayda qoldi o‘zg‘ir g‘alayon?!

    Nahot uning sinmas qilichi sindi.

    Titra, cheksiz ummon, sen mudroq jahon,

    Temir darbozangni teparman endi.


    


    Qara, qo‘llarim qon, tirnoqlarim qon,

    Turgil g‘aflatingni yotmagil bosib.

    Eshikni ochsang-chi, ey yalqov posbon,

    Qarshingda mana men, jahon sadosi.


    


    Vahmzor jahonsen, qalbimnn yoqib,

    She’riyat qa’riga sho‘ng‘irman noshod.

    Rusiya, Rusiya, sevib, yutaqib,


    


    Sho‘rlik, omon bo‘l, deb topindim bedod.

    Bilurman, xun haqi, halokat haqi,

    Baribir, men seni qutlayman, hayot,

    EDUARD VEYDENBAUM


    


    Aslo omonlik yo‘q, insonga baxt yo‘q..
E. Vvydenbaum


    


    Dengizga cho‘kmakda osmonning qalbi.

    Ko‘roydin. Yellarda achchiq sukunat.

    Chag‘alay dengizning armoni kabi

    Chirqillab uchadir go‘yo so‘nggi xat.


    


    Keksa zarang seskanib rostlar nafas,

    Za’faron yaproqlar uzra bulduruq.

    Ko‘roydin. Tevarak qorong‘u qafas...

    Dengiz moviy, osmon cheksiz emas. Yo‘q.


    


    Har yon so‘nggi xatdir, bari so‘nggi xat,

    Ko‘roydin. Bu dengiz. Bu yaproq. Bu qush...

    Izg‘ir o‘zan, so‘nggi so‘zlarin faqat


    


    Sanchar chivg‘in ichinda quvg‘in tovush —

    Uyg‘on, yuraklarda so‘ngan muhabbat,

    Uyg‘on, ey ozod ruh, muzlab qolgan o‘ch.

    SIYOVUSH FARYODI


    


    Sudrar oyog‘imdan qaro yer qa’ri,

    Muz tog‘lari o‘sar ko‘zim yoshidan,

    Dardi yo‘qdir ko‘k yuzining, yo‘q bag‘ri

    Inson yuraklarin qahr toshidan.


    


    Nahot parchalanmas, bu toshlar sinmas,

    Kimsan, o‘zligingdan qil meni ogoh,

    Silohlar, zanjirlar olami tinmas,

    Qayon oqmoqdasan, ey, Olampanoh?


    


    To‘xta, Siyovushman, unutding nahot,

    Qonlarga botdim-ku, yondim, qirildim,

    Sendan, Damovanddan tiladim najot.


    


    Ko‘z ochib ochunga qayta urildim,

    To‘xta, Siyovushman, men yana hayot,

    Qayta o‘lish uchun qayta tirildim.

    YONAYOTGAN AYOL


    


    Tentirar Kasofat, g‘olib Axraman,

    Haqorat jar solar bunda bemalol.

    Qayon ketmakdasan yonib, qahramon,

    Qayon ketmakdasan, ey yong‘in — Ayol.


    


    Ko‘ksingda Harorat so‘nib bo‘ldimi,

    Ko‘zingda so‘nggi sha’m o‘chdimi, nahot?

    To‘xta. Qolgan—qoldi, o‘lgan—o‘ldimi,

    To‘xta. Kuyma, deymai. Bu—kuygan hayot.


    


    Yonayotgan Ayol, shafqat qil, uyg‘on,

    Yonayotgan Ayol, Hurmuz panohing,

    Bolangga qaragil, u tirik Tug‘yon.


    


    Tirik Jasoratdir, tirik Allohing,

    Qani turkiylaring, Turoning qani?..

    Yonayotgan Ayol, yondir Dunyoni.

    BARNO BONU


    


    1. Bir zamon falakning ko‘zlari so‘ndi,

    Asta qora kiydi mudragan jahon.

    Ruhimning asrlik muzlari sindi,

    Nimadir bo‘g‘zimni kesdi beomon.


    


    Otildim, noma’lum, qorong‘u nigoh,

    Birov qulog‘imga sovuq shivirlar.

    Aziz bir tovushni esladim nogoh,

    Rangin ovozdir bu, go‘zal g‘imirlar.


    


    Naqadar go‘zaldir bu chirkin tovush,

    Ohang vujudimni chirmadi butkul,

    Bo‘g‘ildim, ingradim, titradim behush,


    


    Ojiz badanimga suykandi bir gul.

    Nadir bu?! Qo‘limda qora loladir,

    Ul ko‘zdan g‘oyibdir, tirik noladir.


    


    2. Bosh egdi qoyalar, tog‘lar cho‘kdilar,

    Axir qismat parchin, xilqat beshumor.

    Romillar, daholar borin to‘kdilar—

    Nahot, mangulik yo‘q, fano—manzil bor.


    


    Og‘ir-ogir odimlaydir bu karvon,

    Buyuklar omonat, pastlar omonat,

    Afsuslar omondir, xiyonat omon,

    Raddi balo bo‘lgur kaslar omonat.


    


    Nechun boshim uzra qora shamollar,

    Osmonda ignadek nur yo‘qdir, nechun?

    Balki sudrar meni mudhish xayollar,



    Ochg‘il ko‘zlaringni, ey so‘ngsiz ochun,

    Naqadar g‘aribsan, bormi bir so‘zing?

    Uchib kel, malagim, madad ber o‘zing.


    


    3. Ey, dil, orom nadir? Kechding dunyodan,

    Ko‘zing qonli, bag‘ring somon—yanchilding.

    Sen qo‘rqmading haqiqatdan, bu yovdan,

    Xiyonatning botqog‘iga sanchilding.


    


    Tangritog‘dan vahiy keldi, qayrildim,

    Oltinlarga — temirlarga bosdilar.

    Men bilmadim, sen bilmading, ayrildim,

    Oyog‘imdan haq doriga osdilar.


    


    Izg‘irin Turondan, to‘fonlar Chindan,

    Yomg‘irli yolg‘izlik, g‘ubor ichindan,

    Munojotlar qildim, qaqshab sig‘indim.


    


    Shaftolirang olam nayza uchinda...

    Dunyolari yolg‘on, men o‘ldim chindan...

    Barno Bonu, sizni achchiq sog‘indim.

    MUNAJJIM


    


    Sen mening erkimsan, mening qafasim.
Asqad Muxtor


    


    1. Ma’suma binafsha yaproqlarida

    O‘zing yuz ko‘rsatding. Ma’sum boqursan.

    Telba yuragimning so‘qmoqlarida

    Azobimning chaqmoqlarin chaqursan.


    


    Bahorning o‘tkinchi, gizli sirlari

    Aniq nishon olur, o‘char nafasim.

    Rostin ayt, yolg‘on de bu gaplar bari,

    Mening erkim sensan, mening qafasim.


    


    O‘g‘ri urib kuygan kulbam sochilgan,

    Taqdirning o‘yini cheksiz naqadar.

    Ammo yo‘llarimda bir bog‘ ochilgan

    Baxtdan, baxtsizlikdan bermoqda xabar.

    Ajalning o‘rog‘i mangu osilgan

    Ranju malomatdan asrar bu maqbar.


    


    2. Munajjim ko‘klarga termular hayrop,

    O‘lmas Haqiqatning kalomin aytar.

    Taskin izlar yig‘lab, vujudi vayron,

    Alamzor bog‘iga ezilib qaytar.


    


    Behuda, dunyoning kibru havosi.

    Achinmakka arzimaydir shaytanat.

    Razil olimlarga, sotqin, hayosiz

    Maddoh shoirlarga to‘lgan saltanat.


    


    O‘rtada taloshdir kechmish va bu kun

    Tuproq sochar, ingrar, qo‘ltig‘ida tig‘.

    Axir haqiqat bor, valvala nechun?

    Buncha osmon yiroq, buncha yer qattiq?!

    Aqlu hushdan ayro, vola munajjim,

    Rad bo‘lmish olamdan ko‘zin yumdi jim.


    


    3. Muhabbat ne o‘zi? Nadir sadoqat?

    O‘zingdan ming bora so‘rarsan o‘zing.

    Titrab toqatingga tilarsan toqat,

    Aytursan xilqatga ilohiy So‘zing.


    


    Bu dunyo barchadan qolur begumon,

    Armon sahrosi bu, alam cho‘li bu.

    Ruhingni so‘ndirma, Allohga inon,

    Madad ber o‘zingga, iymon yo‘li bu.


    


    O‘lim kabi haqdir bu—muhabbat, bas,

    Tanho seni deya dunyolar kezdim.

    Ayirma Borliqdan meni bir nafas

    Buzdim tanizorim, ko‘zimni ezdim.

    Aks-sado berdi falakda ohim,

    Raqibimga omonlik ber, Allohim,

    ABDURAUF FITRAT


    


    Nega seni chulg‘ab oldi buncha tikonlar?

    Nega chiqdi yuragingdan yuzga bu qonlar?


    Abdurauf FITRAT


    


    1. Ajab mudhish qora tun kafan tutar,

    Bir zamon tinmaydir, izg‘irar shamol.

    Daryo ko‘piradir, odamni yutar,


    Ul go‘zaldir, ul irganchdir, ul—xayol.


    


    Riyozat qamchisi kabi savaydir,

    Alkan yomg‘ir buzg‘un tanizorimni.

    Ulug‘ Turkistonni kimlar sevmaydir?!

    Fir’avnlar sevmas mening borimni.


    


    Firoqning nag‘masin chalar nay siniq

    Isrofning ichindan silqir bu navo,

    Taralar, huv, cho‘kkan tog‘lardan tiniq:

    Riyolar, rishvatlar... Zaharli havo.

    Azon tovushini tinglayman og‘ir.

    Turkiston. Qora tun. Shamol va yomg‘ir.


    


    2. Aytadir oy dardin bulut qo‘ynida,

    Bulutlar hurpaygan, na-da qoradir.

    Dorlari muhaqqaq azlom bo‘nnida,

    Unutilgan, xo‘rlangan xalq boradir.


    


    Raqam qildi menga manfur jaholat,

    Alam ortgan karvon borar mung‘ayib.

    Urinadir, surinadir, bu holat

    Faqat paydo bo‘lar va birdan g‘oyib.


    


    Fasiqalar ko‘rinar sochlari olov,

    Ivirsir gumrohlar ko‘zi-qo‘li qon...

    Turkiston, Turkiston, mukarram yalov...

    Rad etdimmi seni, qoldimmi bejon?

    Amalim sham’lari so‘ndimi, Ona?

    Tilagim yulduzi to‘ydimi, Opa?


    


    3. Ayriliq shamshiri boshimda sindi,

    Borligim chopildi, ichdim qonimni,

    Dunyo tarixini o‘qib yukindim,

    Uyqudan uyg‘otdim Turkistonimni.


    


    Rizqimizni axir kimlarga berdik.

    Axir odam edik, muhtoj, notavon.

    Ular xirmon-xirmon, biz nushqurt terdik.

    Faryodimiz yetib bormas hech qachon.


    


    Falokat ustiga falokat tutdi,

    Intiqom, intiqom, dedim, yugurdim...

    Turkiston, Turkiston, Turkiston o‘tdi —

    Razolat qabrinda bosh egib turdim.

    Ay, ulug‘ tog‘larim, ay, shonli Turon,

    Tokay uyg‘onmassan, ay qonli Turon!


    


    


    SENSIZ


    


    1. Sovuq. Atrof temir. Qo‘limni ochdim,

    Yelkamda chatnadi qaynoq qo‘rg‘oshin...

    Vayrona qa’ridan ko‘klarga qochdim —

    Arzonga oldilar Majnunning boshin.


    


    Rahmsiz olomon, sizga ne kerak?

    Angladim, jismimni, ruhimni bog‘lar.

    Vahiy keldi menga, chirpandi yurak

    Aks-sado berdi muqaddas tog‘lar.


    


    Farog‘at zirvasi. Olam—bilgisiz,

    Oxiri sen kelding. Xayolga tolding.

    Vodiy og‘ushida so‘zsiz, belgisiz,

    Asta odimlar-la ko‘zdan yo‘qolding.

    Faqat qayga kegding, qaylarda qolding,

    Oh, qanday yashayman sensiz-sevgisiz.


    


    2. Sohilda bir o‘zim. Dengiz qorong‘u.

    Yelkansiz kemaning ichinda shubham.


    Vahima shiviri, bo‘g‘zimda og‘u,

    Aqlim bir falokat sezadir mubham.


    


    Ranggi o‘chgan osmon xunuk g‘uldirar,

    Achchiq chirqiraydir noma’lum bir qush.

    Va yonimda qonli buloq chuldirar,

    Atirgullar, sening gullaring behush.


    


    Feruza, zumurrad gullaring payhon.

    Oh, tushding kemadan. Karnay chaldilar,

    Va ko‘zga ko‘rinmas qo‘llar shu zamon

    Agdardilar meni, kishan soldilar.


    Faryodim ichimda, otma gulingni...

    Otma, yolg‘izlikdan—baxtli qulingni.


    


    3. So‘ldirma gulingni, ilohim, yonsin,

    Yeru osmon ko‘rsin ko‘z yummay bedor.

    Vaqt—ulug‘ hakam. Ruhing uyg‘onsin.

    Asriy umidim—Sen. Sen borsan. Ssn—bor.


    


    Roviylar ne uchun? Haq va Haqiqat!

    Asirlik zanjirin parchalab tashla.

    Vujudingni yoqsin alamli fikrat,

    Ayon haqiqatga, haq yo‘lga boshla.


    


    Fursat o‘tmakdadir. Vaqt bu—beomon,

    Omonat dunyoda omonat odam —

    Vijdon shevasi bor, mehrobi iymon —

    Asl insonlarin chorlaydi bu dam.

    Falakka saichilib qolgai ko‘zim bor,

    Olovlar, chamanlar ichra o‘zim bor.

    * * *


    


    Izingizni topdim yolg‘on dunyoda,

    Chin dunyoda ko‘rishgaymiz, og‘ajon.


    Farida AFRO‘Z


    


    Mehribonim, izingizdan boramen,

    Shivirlaydir ruhim. Bu qaysi oyat?

    Bu dunyoda qirq majnunning biri men,

    O‘limga chap berib keldim nihoyat.


    


    Yuragim zindoni. Bir yalang‘och dor,

    Sollanib turadir faqat men uchun.

    Bunda bir muhabbat, zahri qotil bor,

    Bu zindonda bir Laylo bor, bir Majnun.


    


    Mehribonim, xunim, men sizni topdim,

    Qonim berdim bu sirli xayollarga.

    So‘ydim yuragimni, ko‘ksimni chopdim,


    


    Ay, sovurdim men sovuq shamollarga,

    Hukm qildim o‘zimni. Tong chog‘i otdim.

    Nuqta qo‘ydim javobsiz savollarga.

